
Diben 

Mae’r adroddiad hwn yn crynhoi canfyddiadau ein hymgynghoriad cyhoeddus a staff 
ynghylch ein Hamcanion Cydraddoldeb Strategol arfaethedig ar gyfer 2020-2024 a’r camau 
i’w cymryd er mwyn eu cyflawni.

Roedd yr ymgynghoriad hwn yn llywio’r gwaith o ddatblygu ein Strategaeth Cydraddoldeb 
a Chynhwysiant 2020-2024. 

 Cefndir
Daeth dyletswydd cydraddoldeb y sector cyhoeddus i rym ym mis Ebrill 2011 (adran 149 o 
Ddeddf Cydraddoldeb 2010). Mae’r ddyletswydd yn ei gwneud yn ofynnol i gyrff cyhoeddus, 
fel awdurdodau lleol, roi sylw dyledus i’r angen i gyflawni’r amcanion a nodir o dan a149 
Deddf Cydraddoldeb 2010 wrth gyflawni eu swyddogaethau, er mwyn:

(a)	 dileu gwahaniaethu, aflonyddu ac erledigaeth ac ymddygiad arall a waherddir gan, 
neu o dan Ddeddf Cydraddoldeb 2010;

(b) 	 hyrwyddo cyfle cyfartal rhwng pobl sy’n rhannu nodwedd warchodedig berthnasol 
a’r rhai nad ydynt yn rhannu’r nodwedd honno.

(c) 	 meithrin perthynas dda rhwng pobl sy’n rhannu nodwedd warchodedig berthnasol 
a’r rhai nad ydynt yn rhannu’r nodwedd honno.

Er mwyn sicrhau tryloywder, ac er mwyn helpu i gyflawni’r ddyletswydd hon, mae Rheoliadau 
Deddf Cydraddoldeb 2010 (Dyletswyddau Penodol) 2011 yn ei gwneud yn ofynnol, i 
awdurdodau cyhoeddus a enwyd, gyhoeddi:

•	 amcanion cydraddoldeb, o leiaf bob pedair blynedd (o 6 Ebrill 2012) 

•	 gwybodaeth i ddangos eu bod yn cydymffurfio â dyletswydd cydraddoldeb y sector 
cyhoeddus (o 31 Ionawr 2012) 

Mae pennu amcanion cydraddoldeb effeithiol yn hanfodol i gyflawni’r ddyletswydd 
cydraddoldeb gyffredinol ac wrth weithio tuag at well canlyniadau i bobl â’r holl nodweddion 
gwarchodedig.  

Mae’r Ddeddf yn egluro bod rhoi sylw dyledus i nod (b) o a.149, hyrwyddo cydraddoldeb, yn 
cynnwys:

•	 Dileu neu leihau anfanteision y mae pobl yn eu hwynebu oherwydd eu nodweddion 
gwarchodedig

•	 Rhoi camau ar waith i ddiwallu anghenion pobl o grwpiau a ddiogelir pan fo’r 
anghenion hynny’n wahanol i anghenion pobl eraill

•	 Annog pobl sydd â nodweddion gwarchodedig i gymryd rhan mewn bywyd cyhoeddus 
neu mewn gweithgareddau eraill lle mae’r gyfran ohonyn nhw sy’n cymryd rhan yn 
gymharol isel. 

Mae’r Ddeddf yn nodi bod diwallu anghenion gwahanol yn golygu cymryd camau er mwyn 
ystyried anableddau pobl anabl. Mae’n disgrifio meithrin cysylltiadau da fel mynd i’r afael 
â rhagfarn a hyrwyddo dealltwriaeth rhwng pobl o wahanol grwpiau.  Mae’n nodi y gallai 
cydymffurfio â’r ddyletswydd olygu trin rhai pobl yn fwy ffafriol nag eraill. 

Mae’r ddyletswydd cydraddoldeb yn cwmpasu’r naw nodwedd warchodedig:  

•	 Oedran

•	 Anabledd

•	 Ailbennu Rhywedd

•	 Beichiogrwydd a mamolaeth

•	 Priodas a phartneriaeth sifil

•	 Hil

•	 Crefydd neu gred

•	 Cyfeiriadedd

•	 Rhywiol

•	 Cyfeiriadedd Rhywiol	

Mae angen i awdurdodau cyhoeddus hefyd roi sylw dyledus i’r angen i ddileu gwahaniaethu 
anghyfreithlon yn erbyn rhywun oherwydd eu statws priodas neu bartneriaeth sifil.  Mae 
hyn yn golygu bod nod cyntaf y ddyletswydd yn berthnasol i’r nodwedd hon ond nad yw’r 
nodau eraill (hyrwyddo cydraddoldeb a meithrin cysylltiadau da) yn berthnasol. 

Mae’r adroddiad hwn yn amlinellu’r gwaith o ddatblygu ein Hamcanion Cydraddoldeb 
Strategol ar gyfer 2020-2024 a’r gwaith ymgynghori arnynt, yn unol â’n dyletswydd 
Cydraddoldeb Sector Cyhoeddus.

Datblygu ein Hamcanion Cydraddoldeb 
Strategol arfaethedig 2020-2024 

Y man cychwyn wrth ddatblygu ein Hamcanion Cydraddoldeb Strategol oedd sefydlu 
ein sylfaen dystiolaeth o ran cydraddoldeb yng Nghaerdydd. Roedd hyn yn ceisio nodi’r 
materion pwysicaf sy’n wynebu pobl sydd â nodweddion gwarchodedig gwahanol ar hyn o 
bryd neu sy’n profi anfantais economaidd-gymdeithasol yn ein dinas. 

Cafodd ein Hamcanion Cydraddoldeb Strategol drafft cychwynnol eu llywio gan adolygiad 
cynhwysfawr o’n sylfaen dystiolaeth leol, genedlaethol a’r DU gyfan, ac asesiad o waith a 
gweithgareddau ein sefydliad, gan gynnwys ein rôl fel cyflogwr pwysig yng Nghaerdydd, ein 
darpariaeth o wasanaethau a’n gwaith o ddatblygu polisi. 

Cafodd ein dadansoddiad ei lywio hefyd drwy adolygu’r camau rydym eisoes wedi’u cymryd 
i gyflawni ein Hamcanion Cydraddoldeb Strategol 2016-2020 ac i gyflawni dyletswyddau 
penodol eraill sy’n berthnasol i gydraddoldeb.  Cynhaliwyd ymarfer meincnodi gennym hefyd 
a oedd yn asesu ein gwaith cydraddoldeb presennol yn erbyn Fframwaith Cydraddoldeb y 
Gymdeithas Llywodraeth Leol.1 

Adolygu tystiolaeth ac ymarfer 

Datblygwyd ein Hamcanion Cydraddoldeb Strategol arfaethedig drwy adolygiad tystiolaeth 
cynhwysfawr ac ymarfer meincnodi a oedd yn asesu ein gwaith cydraddoldeb presennol yn 
erbyn Fframwaith Cydraddoldeb y Gymdeithas Llywodraeth Leol. 

Er mwyn datblygu ein sylfaen dystiolaeth gychwynnol i lywio ein hamcanion arfaethedig, 
cwblhawyd: 

•	 Dadansoddiad o ofynion deddfwriaethol cydraddoldeb

•	 Dadansoddiad o flaenoriaethau polisi lleol a’u cyfraniad at wneud Caerdydd yn ddinas 
decach a mwy cyfartal 

•	 Asesu ein gwaith cydraddoldeb presennol yn erbyn Fframwaith Cydraddoldeb y 
Gymdeithas Llywodraeth Leol 

•	 Adolygiad o setiau data cenedlaethol a lleol sy’n berthnasol i grwpiau nodweddion 
gwarchodedig ac anfantais economaidd-gymdeithasol 

•	 Dadansoddiad o ymatebion ymgynghori ar gydraddoldeb blaenorol y Cyngor 

1. Fframwaith Cydraddoldeb y Gymdeithas Llywodraeth Leol 

•	 Dadansoddiad o’n perfformiad yn erbyn meincnodi cynlluniau cydraddoldeb fel 
Mynegai Cydraddoldeb Stonewall 

•	 Adolygiad o ymchwil a chyhoeddiadau diweddar gan gyrff cynrychioliadol a grwpiau 
eiriolaeth sy’n cynrychioli’r rhai sydd â nodweddion gwarchodedig neu sy’n mynd i’r 
afael â thlodi yng Nghymru neu’r DU.

Mae’r llyfryddiaeth lawn o ffynonellau tystiolaeth a pholisi a lywiodd ein Strategaeth 
Cydraddoldeb a Chynhwysiant 2020-2024 ar gael o dudalen __ o’r adroddiad ymgynghori 
hwn.

Canfyddiadau’r adolygiad tystiolaeth 
cychwynnol 

Mae Caerdydd yn gartref i rai o’r wardiau mwyaf a lleiaf difreintiedig yng Nghymru.  
Mae bron i draean o aelwydydd Caerdydd yn byw ar incwm isel ac mae canran uchel o 
blant yn byw mewn cartrefi di-waith ac incwm isel. Dim ond dau awdurdod lleol arall yng 
Nghymru, Merthyr Tudful a Chasnewydd, sydd â chanran uwch o’u poblogaeth yn byw yn 
y cymunedau tlotaf yng Nghymru. Mae gwahaniaethau sylweddol mewn amddifadedd 
rhwng Arc Ddeheuol Caerdydd a gweddill y ddinas. 

Er gwaethaf twf economaidd Caerdydd dros y 30 mlynedd ddiwethaf, mae’r patrymau o 
dlodi ac anghydraddoldeb a ymddangosodd genhedlaeth yn ôl yn parhau o hyd. Er gwaethaf 
lefelau cyflogaeth cynyddol cyn dechrau’r pandemig coronafeirws, yn gynyddol, nid yw 
gwaith yn gwarantu safon byw ddigonol. Yn ogystal, canfu ein hadolygiad o dystiolaeth 
fod lleiafrifoedd ethnig a’r rhai sydd ag anabledd, sy’n cyfyngu ar eu gallu i weithio, yn fwy 
agored i ddiweithdra hirdymor.   

Ffigwr 1:  Canran yr ACEHIau yn y 10% o Ardaloedd Mwyaf Difreintiedig 
yng Nghymru (Safle 1-191), Amddifadedd Cyffredinol MALIC 2019

Ffigwr 2:  Amddifadedd Cyffredinol MALlC 2019 – Arc Ddeheuol

Ffigwr 3:  Anghydraddoldeb incwm Awdurdodau Rhanbarthol a Lleol (gan 
ddefnyddio data incwm aelwydydd arbrofol - SYG)

Deg maes lle mae anghydraddoldeb incwm ar ei uchaf

Awdurdod Lleol Cyflog y gweithwyr tlotaf fel cyfran o’r cyfoethocaf
Haringey 58.0%

CAERDYDD 62.2%

Merton 63.4%

Warrington 66.3%

Wandsworth 66.4%

Swindon 67.4%

Enfield 69.6%

Kensington and Chelsea 69.8%

Camden 69.8%

Carlisle 70.0%

Data: ONS

Mae gan bobl o grwpiau economaidd-gymdeithasol is ddisgwyliad oes byrrach a chyfraddau 
marwolaethau cynamserol uwch na chyfraddau o grwpiau economaidd-gymdeithasol uwch, 
gyda gwahaniaeth disgwyliad oes o 11.6 mlynedd rhwng yr ardaloedd mwyaf cyfoethog a 
thlotaf yn y ddinas.  Mae bwlch disgwyliad oes iach o rhwng 22 a 24 oed rhwng y cymunedau 
mwyaf difreintiedig a’r cymunedau lleiaf difreintiedig. 

Mae plant sy’n cael eu magu mewn tlodi yn fwy tebygol o brofi iechyd gwael, cyrhaeddiad 
addysgol gwael, bod ag uchelgeisiau is a bod yn ddibynnol ar les pan fyddant yn oedolion. 
Mae diwygiadau ledled y DU i nawdd cymdeithasol a threthi ers 2010 wedi cael effaith 
anghymesur o negyddol ar y tlotaf yn y gymdeithas, yn enwedig ar fenywod, pobl anabl, 
lleiafrifoedd ethnig a rhieni unigol yng Nghymru. 

Fel dinasoedd eraill y DU, tai yw un o elfennau allweddol anghydraddoldeb yng Nghaerdydd.  
Mae tai yng Nghaerdydd yn gymharol anfforddiadwy o gymharu â dinasoedd craidd eraill, 
gyda thŷ cyffredin yn costio bron saith gwaith y cyflog cyfartalog. Dim ond ym Mryste a 
Manceinion mae tai yn llai fforddiadwy.  

Roedd nifer y bobl yng Nghymru sy’n profi digartrefedd wedi bod yn cynyddu ac yn ystod y 
blynyddoedd diwethaf mae nifer cynyddol o bobl yn cysgu ar y stryd yng Nghaerdydd. Er y 
gwnaed cynnydd sylweddol i wella canlyniadau i bobl sy’n cysgu ar y stryd a chefnogi pobl 
i lety drwy gydol 2018-2020, mae yna gyfleoedd i wella ein gwasanaethau digartrefedd 
ymhellach er mwyn darparu model tai yn gyntaf.  

Yng Nghaerdydd, mae’r rhai sydd o dan 35 oed, o gefndiroedd Duon a Lleiafrifoedd Ethnig, 
pobl sy’n byw yn ardaloedd mwyaf difreintiedig y ddinas a phobl anabl yn sgorio’n is na’r 
cyfartaledd yn erbyn y Dangosyddion Llesiant cenedlaethol.

Canfu tystiolaeth ymgynghori drwy ein Harolwg Holi Caerdydd blynyddol fod 57% o bobl 
sy’n byw yng Nghaerdydd yn credu nad ydynt yn cael y cyfle i gymryd rhan yn y broses o 
wneud penderfyniadau gan yr awdurdod lleol a bod 67% o bobl sy’n byw yng Nghaerdydd 
yn credu nad ydynt yn gallu dylanwadu ar benderfyniadau sy’n effeithio ar eu hardal.

Cafodd y rhan fwyaf o droseddau casineb a adroddwyd ac a gofnodwyd yng Nghymru (ac 
yn lleol yng Nghaerdydd), eu hysgogi gan hil neu grefydd. Mae nifer cynyddol o droseddau 
casineb LHDT hefyd.

Ffigwr 4: Ystadegau Troseddau Casineb Misol Caerdydd Cymorth i 
Ddioddefwyr Ionawr 2018-Tachwedd 2019

Dywedodd ein dadansoddiad o ddata’r gweithlu wrthym: 

•	 Cyfran y cyflogeion yn y Cyngor sy’n nodi bod ganddynt anabledd oedd 0.81% ym 
mis Rhagfyr 2017, ac mae hyn wedi cynyddu i 1.28% yn 2019.  

•	 Mae cyfran y cyflogeion Pobl Dduon, Asiaidd a Lleiafrifoedd Ethnig (PDdALlE) wedi 
cynyddu o 5.5% yn 2015 i 10.03% yn 2019. 

•	 O’r 33.12% o gyflogeion sydd wedi darparu gwybodaeth am eu cyfeiriadedd rhywiol, 
mae 4.4% wedi nodi eu bod yn LHDT. Nid yw hyn wedi newid ers y blynyddoedd 
diwethaf. 

•	 Mae 85% o weithwyr rhan amser yn fenywod

•	 Mae 4.5% o gyflogeion o dan 25 oed 

Ar ôl cwblhau’r adolygiad tystiolaeth cychwynnol hwn, datblygwyd yr Amcanion 
Cydraddoldeb Strategol drafft canlynol gennym ar gyfer ymgynghori, ac amlinellwyd rhai 
meysydd posibl i ganolbwyntio arnynt wrth eu cyflawni: 

Amcan 1:

Datblygu a darparu gwasanaethau sy’n ymateb i fwlch cydraddoldeb Caerdydd

•	 	Darparu ein rhaglen uchelgeisiol ar gyfer adeiladu tai i ddarparu 2,000 
o gartrefi cyngor newydd a pharhau i weithredu yn erbyn landlordiaid 
twyllodrus. 

•	 Cyflawni ein Strategaeth Digartrefedd 2018-2022 er mwyn diwallu 
anghenion tai rhai o’n trigolion mwyaf agored i niwed.

•	 Cefnogi pobl hŷn i fyw’n annibynnol cyhyd â phosibl.  
•	 Cefnogi’r rhai sy’n gadael gofal a phobl ifanc sy’n agored i niwed i mewn i’w 

bywydau fel oedolion er mwyn iddynt allu cyflawni eu potensial.

Amcan 2:

Arwain y ffordd ar gydraddoldeb a chynhwysiant yng Nghymru a’r tu hwnt

•	 Cyflawni ein Cynllun Gweithredu Cyflog Byw. 
•	 Dod yn Ddinas sy’n Dda i Blant a gydnabyddir gan UNICEF fel man lle 

mae gan bob plentyn a pherson ifanc gyfle cyfartal i ffynnu a chyrraedd eu 
potensial.

•	 Meithrin cydlyniant ac ymdeimlad o gymuned mewn cymdeithas sy’n newid 
ac yn carfanu’n gyflym trwy gyflawni Strategaeth Cydlyniant Cymunedol 
Llywodraeth Cymru.

•	 Datblygu Strategaeth Ymgysylltu â Dinasyddion i wella cyfranogiad dinesig 
a chefnogi cymunedau nas clywir yn aml er mwyn dylanwadu ar ddyfodol ein 
dinas.



Atodiad A : Adroddiad Ymgynghori ar ein hamcanion 11

Amcan 3:

Sicrhau cynnydd mesuradwy o ran y graddau y mae cymunedau sy’n wynebu 
anghydraddoldeb yn gallu rhannu yn llwyddiant y ddinas a chyfrannu ato

•	 Gwella hygyrchedd yn ein hamgylchedd adeiledig.  
•	 Gwella hygyrchedd gwasanaethau a mannau agored y Cyngor, yn enwedig 

i’r rheini sydd ag anableddau, a’r rhai nad ydynt yn siarad Cymraeg na 
Saesneg.

•	 Gwella ein gwaith o gasglu a dadansoddi data ar gyfer data monitro 
cydraddoldeb er mwyn sicrhau bod ein dulliau o fynd i’r afael ag 
anghydraddoldeb yn cael eu llywio gan dystiolaeth. 

•	 Sicrhau defnydd cyson o Asesiadau o’r Effaith ar Gydraddoldeb i gynhyrchu 
dadansoddiad gwybodus o ansawdd uchel o effaith newidiadau i’n 
gwasanaethau, ac ymgorffori’r ddyletswydd economaidd-gymdeithasol yn 
ein fframwaith asesu presennol. 

Amcan 4:

Creu sefydliad cynhwysol a chynrychioliadol

•	 Datblygu ein gweithlu, drwy recriwtio a datblygu wedi’i dargedu, fel ei fod yn 
gynrychioliadol ar bob lefel o’r cymunedau rydym yn eu gwasanaethu.

•	 Cefnogi ein rhwydweithiau cydraddoldeb i ddatblygu a chyflawni eu 
cynlluniau gweithredu. 	

•	 	Adnewyddu a moderneiddio ein rhaglen o hyfforddiant cydraddoldeb a chodi 
ymwybyddiaeth i staff, gan gynnwys datblygu cwrs ‘Cydraddoldeb mewn 
Datblygu Polisi’ i reolwyr a llunwyr polisi. 

•	 Parhau i gyflawni cynllun gweithredu uchelgeisiol i wella ein Sgôr Mynegai 
Cydraddoldeb yn y Gweithle Stonewall DU. 

•	 Cyflawni ein hymrwymiadau fel llofnodwr Siarter Cydraddoldeb Hiliol Busnes 
yn y Gymuned, gan gynnwys penodi Noddwr Gweithredol ar gyfer Hil, a 
chasglu a chyhoeddi ein data ethnigrwydd a’n bwlch cyflog ethnigrwydd.

•	 	Arwain y ffordd o ran sut mae cyflogwyr yn recriwtio, cadw a datblygu pobl 
anabl drwy ein hachrediad Hyderus o ran Anabledd.

Y broses ymgynghori 

Gwahoddwyd trigolion Caerdydd, staff y Cyngor a sefydliadau sy’n cynrychioli grwpiau 
nodweddion gwarchodedig a chymunedau o ddiddordeb eraill, gan gynnwys y rhai ar incwm 
isel, i fwydo tystiolaeth a syniadau i ni ynglŷn â’n hamcanion arfaethedig a sut i’w cyflawni. 

Roedd ymarferion ymgynghori yn cynnwys nifer o grwpiau ffocws rhanddeiliaid gyda 
grwpiau o drigolion sydd ag ystod o nodweddion gwarchodedig, cynnwys ein Hamcanion 
Cydraddoldeb Strategol arfaethedig yn Arolwg Dinas Deg 2020 mewn fformatau arolwg copi 
caled ac ar-lein, sesiynau un-i-un gydag arweinwyr cydraddoldeb enwebedig y gwasanaeth 
a Seminar y Ddinas Deg, a wahoddodd arbenigwyr ar dlodi, y Ddyletswydd Economaidd-
gymdeithasol a Dyletswydd Cydraddoldeb y Sector Cyhoeddus i ymgysylltu ag adrannau’r 
Cyngor a rhanddeiliaid ehangach er mwyn cyfrannu at y datblygiad o’n gweledigaeth ar 
gyfer 2020-2024. 

Yn ogystal, ymgynghorwyd â’r Tîm Polisi Corfforaethol, gan gynnwys swyddogion sy’n 
gyfrifol am Gynllun Corfforaethol a Chynllun Llesiant y Cyngor er mwyn sicrhau parhad ac 
integreiddio ein dyletswyddau cydraddoldeb ar draws strategaethau allweddol y Cyngor a’n 
partneriaethau. Roedd hyn yn sicrhau bod ein Strategaeth Cydraddoldeb a Chynhwysiant 
2020-2024 yn cipio mentrau mawr ar draws cyfarwyddiaethau ac yn nodi eu cyfraniad at 
gyflawni ein dyletswyddau cydraddoldeb drwy gydol y strategaeth.  

Arolwg Dinas Deg Caerdydd 2020

Amlinellodd arolwg Dinas Deg 2020 ein Hamcanion Cydraddoldeb Strategol 
arfaethedig ar gyfer 2020-2024 a gwahoddodd farn preswylwyr ar flaenoriaethau 
ar gyfer eu cyflawni.  

Roedd yr arolwg hwn ar gael ar-lein, mewn fformat dwyieithog, yn ystod mis 
Chwefror a mis Mawrth 2020.  Roedd tudalen we benodol gan y Cyngor lle’r oedd 
yr arolwg ac esboniad o gyd-destun yr ymgynghoriad: https://www.cardiff.gov.uk/
CYM/Eich-Cyngor/Strategaethau-cynlluniau-a-pholisiau/Cydraddoldeb-amrywiaeth-
a-chydlyniant/Y-Cynllun-Cydraddoldeb-Strategol-a-Pholisiau/Pages/Y-Cynllun-
Cydraddoldeb-Strategol-a-Pholisiau.aspx

Roedd copïau print o lyfryn yr arolwg ar gael mewn lleoliadau Cyngor a 
phartneriaid ledled y ddinas yn ystod y cyfnod hwn.  Arddangoswyd posteri 
hyrwyddo ar draws yr 19 o Lyfrgelloedd a Hybiau’r Cyngor yn y ddinas er mwyn 
codi ymwybyddiaeth o’r ymgynghoriad.

Hyrwyddwyd yr arolwg i staff y Cyngor drwy ein bwletin ‘Gwybodaeth Staff’, sy’n 
mynd i 8,182 o gyfeiriadau e-bost ar draws y Cyngor.

Â phwy yr ymgynghorwyd â hwy?

Cafodd Arolwg Dinas Deg Caerdydd gyfanswm o 1,593 o ymatebion.  Cyrhaeddodd ein 
digwyddiadau ymgysylltu, grwpiau ffocws a sesiynau un-i-un tua 150 o bobl ychwanegol ar 
gyfer trafodaethau manwl ynglŷn â’n hamcanion a’u cyflawni.

O’r rhai a ymatebodd i’r Arolwg Dinas Deg, roedd 71.1% o’r ymatebwyr yn cytuno â’n 
Hamcanion Cydraddoldeb Strategol arfaethedig, gyda 24.9% yn mynegi cytundeb cryf. 
Dywedodd 22.7% nad oeddent yn siŵr a mynegodd 6.2% anghytundeb â’r amcanion.  
Gan ddiystyru’r rhai a ddywedodd nad oeddent yn ‘siŵr’, mynegodd 92% o ymatebwyr 
gefnogaeth i’n hamcanion Cydraddoldeb Strategol arfaethedig. 

O’r rhai a ddarparodd eu Data Monitro Cydraddoldeb gyda’u hymateb arolwg: 

•	 Disgrifiodd 49.3% o’r ymatebwyr eu rhyw fel benywaidd a disgrifiodd 48.3% eu rhyw 
fel gwrywaidd

•	 Roedd 23.1% o’r ymatebwyr yn 16-34 oed ac roedd 40.8% o’r ymatebwyr dros 55 
oed

•	 Roedd 14.5% o’r ymatebwyr yn dod o gefndir Pobl Dduon neu Leiafrif Ethnig

•	 Nododd 10% o ymatebwyr eu cyfeiriadedd rhywiol fel Lesbiaidd, Hoyw, Deurywiol 
neu Arall 

•	 Nododd 1.4% o ymatebwyr eu bod yn drawsrywiol

•	 Roedd 1% o’r ymatebwyr yn feichiog neu wedi rhoi genedigaeth o fewn y 26 wythnos 
diwethaf ar adeg yr ymateb

•	 Nododd 17% o ymatebwyr fod ganddyn nhw neu aelod o’u cartref anabledd

•	 Roedd gan 40% o ymatebwyr salwch neu gyflwr iechyd hirsefydlog 

 
Cynhaliwyd ymgyrch gyfathrebu ar y cyfryngau cymdeithasol er mwyn hyrwyddo’r 
ymgynghoriad. Mae gan gyfrifon Twitter a Facebook Cyngor Caerdydd gynulleidfa 
ar y cyd o 89,000 o ddilynwyr (78 mil Twitter, 11 mil Facebook).

Cynhaliwyd gwaith maes wedi’i dargedu yn y 10 lleoliad allweddol ar y stryd fawr 
ar draws y ddinas:  Adamsdown, Butetown, Cathays, Trelái, Gabalfa, Grangetown, 
Pentwyn, Sblot, Llanrhymni, Trowbridge.  Mae’r rhain yn ardaloedd lle mae cyfradd 
ymateb is wedi’i dangos mewn ymgyngoriadau blaenorol.

Cynhyrchwyd yr holl lenyddiaeth a holiaduron ymgynghori gan Ganolfan Ymchwil 
Caerdydd.

Yn ogystal â’r Arolwg Dinas Deg, gwnaethom ddarparu nifer o grwpiau ffocws ymgynghori 
a digwyddiadau i ymgysylltu’n fanwl â grwpiau nodweddion gwarchodedig ynglŷn â’n 
Hamcanion Cydraddoldeb Strategol drafft a’r camau gweithredu sydd eu hangen i’w 
cyflawni. 

Roedd hyn yn cynnwys:

•	 Grŵp ffocws Fforwm 50+ Caerdydd 

•	 Grŵp ffocws Rhwydweithiau Cyflogeion y Cyngor (PDdALlE, Anabledd, Gofalwyr, 
Menywod, LHDT)

•	 Digwyddiad rhwydwaith Cydraddoldeb a Hawliau Dynol Trydydd Sector Caerdydd 

•	 Digwyddiad ymgysylltu Tîm Cymorth Lleiafrifoedd Ethnig Cymru

•	 Digwyddiad grŵp ‘Dweud Eich Dweud’ Diverse Cymru 

Seminar Dinas Deg 

Cawsom ddigwyddiad ymgysylltu ar 14 Ionawr 2020 i ymgynghori ar ein Hamcanion 
Cydraddoldeb Strategol drafft gydag arweinwyr cydraddoldeb enwebedig o bob rhan 
o’r Cyngor a rhanddeiliaid allanol sy’n cynrychioli grwpiau nodweddion gwarchodedig a 
chymunedau o ddiddordeb.

Croesawodd y digwyddiad siaradwyr arbenigol o Sefydliad Bevan, Llywodraeth Cymru a 
Stonewall i gefnogi trafodaethau bord gron ynglŷn â’n Hamcanion Cydraddoldeb Strategol 
a’u cyflawni. 

Croesawodd y Seminar 70 o gynrychiolwyr o amrywiaeth o wasanaethau gan gynnwys 
gwasanaethau cymdeithasol, tai, datblygu economaidd a chaffael.

Amcan 1: Datblygu a darparu 
gwasanaethau sy’n ymateb i fwlch 
anghydraddoldeb Caerdydd

Dywedodd ymatebwyr i’r 
ymgynghoriad... 

Sut roedd hyn yn llywio ein  
Strategaeth Cydraddoldeb a 
Chynhwysiant 2020-2024

Mae diffyg tai fforddiadwy yng Nghaerdydd 
yn ffactor sy’n cyfrannu’n sylweddol at 
anghydraddoldeb yng Nghaerdydd, ar gyfer 
grwpiau nodweddion gwarchodedig a’r rhai 
ar incwm isel.  Dylid nodi camau gweithredu 
o dan yr amcan hwn i wella argaeledd tai 
fforddiadwy o ansawdd da. 

Nododd ymatebwyr y gall mwy o alw am dai 
lle nad oes digon o gyflenwad wthio costau 
byw i fyny. 

Roeddem yn cynnwys ffocws sylweddol ar 
dai o dan Amcan 1, gan gynnwys camau 
i gynyddu’r modd y caiff tai newydd eu 
darparu i ddiwallu’r angen am dai, mae hyn 
yn cynnwys cartrefi Cyngor newydd a thai 
fforddiadwy.  

Rydym hefyd wedi cynnwys camau 
gweithredu i wella amodau yn y sector rhent 
preifat ac wedi nodi’r grwpiau sydd fwyaf 
tebygol o elwa o’r camau gweithredu hyn 
drwy ein dadansoddiad o’r dystiolaeth sydd 
ar gael. 

Mae Amcan 1 hefyd yn cynnwys camau 
gweithredu o ran darparu tai arbenigol ar 
gyfer pobl hŷn a Sipsiwn a Theithwyr, a’n 
Cynllun Grant Cyfleusterau i’r Anabl.

Mynegodd llawer o ymatebwyr y dylai 
gweithgarwch i gefnogi’r rhai sy’n profi 
digartrefedd fod yn flaenoriaeth allweddol ar 
gyfer cyflawni’r amcan hwn.  

Mae Amcan 1 yn nodi bod cyflawni ein 
Strategaeth Cysgu ar y Stryd a’n Strategaeth 
Ddigartrefedd yn fesurau allweddol i gyflawni 
ein gweledigaeth ar gyfer cydraddoldeb 
yng Nghaerdydd.  Rydym yn darparu 
dadansoddiad o’r grwpiau nodweddion 
gwarchodedig a grwpiau eraill o breswylwyr 
a fydd yn elwa fwyaf o gyflawni’r 
strategaethau hyn. 

Nododd ymatebwyr fod gwasanaethau 
sy’n galluogi preswylwyr i ddysgu sgiliau 
newydd a chael gafael ar gyngor gyrfa yn 
hanfodol i fynd i’r afael ag anghydraddoldeb 
economaidd-gymdeithasol a rhoi mwy o 
gyfle i’r rhai a eithrir o’r farchnad lafur leol.  
Nodwyd y dylai hyn gynnwys mentrau wedi’u 
targedu ar gyfer pobl ifanc a’r rhai sy’n profi 
diweithdra hirdymor. 

Mae Amcan 1 yn nodi darparu ein 
Gwasanaeth i Mewn i Waith, gan gynnwys 
cymorth arbenigol i’r rhai sy’n gadael gofal 
a phobl ifanc sydd fwyaf tebygol o fod yn 
economaidd anweithgar, fel cyflawniad 
allweddol.

Nodir hefyd bod rhaglen Addewid Caerdydd 
yn cyflawni yn erbyn yr amcan hwn, gan 
gynnwys partneriaethau ysgolion/busnes 
sy’n targedu datblygu sgiliau yn sectorau twf 
economaidd allweddol Prifddinas-Ranbarth 
Caerdydd.

Nododd ymatebwyr fod gwella 
gwasanaethau iechyd meddwl a lles 
emosiynol i bobl ifanc yn bwysig er mwyn 
cyflawni’r amcan hwn. 

Mae nifer o’r hyn y gellir ei gyflawni i 
wella gwasanaethau iechyd meddwl a lles 
emosiynol i bobl ifanc wedi’u cynnwys o dan 
Amcan 1 y strategaeth.  

Awgrymodd ymatebwyr y dylid adrodd ar 
waith y Cyngor i fynd i’r afael â Thrais yn 
Erbyn Menywod a Merched o dan yr Amcan 
hwn er mwyn sicrhau bod camau penodol yn 
cael eu cymryd o ran cydraddoldeb rhywiol a 
darparu gwasanaethau sy’n benodol i ryw. 

Mae ein Strategaeth ranbarthol Caerdydd a’r 
Fro o ran Trais yn erbyn Menywod, Cam-drin 
Domestig a Thrais Rhywiol 2018-2023 wedi ei 
nodi fel maes cyflawni ar gyfer Amcan 1.

Amcan 2: Arwain y ffordd ar 
gydraddoldeb a chynhwysiant yng 
Nghymru a’r tu hwnt

Dywedodd ymatebwyr i’r 
ymgynghoriad... 

Sut roedd hyn yn llywio ein  
Strategaeth Cydraddoldeb a 
Chynhwysiant 2020-2024

Mae’n bwysig, fel Cyngor prifddinas Cymru, 
ein bod yn sefydliad arfer gorau ac yn dal 
ein hunain i safonau uchel.  Dylai’r Cyngor 
sicrhau bod ei fentrau arfer gorau yn weladwy 
ac yn llywio arfer ehangach yng Nghymru lle 
maent yn arwain at ganlyniadau. 

Fel un o’r lleoedd aml-ethnig hynaf yn y 
DU, dylem geisio cryfhau ein harfer mewn 
perthynas â chydraddoldeb hiliol a gweithio 
gyda’n partneriaid i wella canlyniadau i 
Drigolion Pobl Dduon a Lleiafrifoedd Ethnig 
Caerdydd.  

Mae’r cyraeddiadau a restrir dan yr amcan 
hwn yn cynnwys nifer o feysydd ymarfer 
penodol a mentrau newydd sy’n unigryw i 
Gaerdydd.  Bydd y dysgu hwn yn cael ei rannu 
drwy ein sefydliad a chyda’n partneriaid, 
a byddwn yn darparu tystiolaeth ynghylch 
‘beth sy’n gweithio’ yn seiliedig ar ein 
profiadau i Lywodraeth Cymru a Llywodraeth 
y DU mewn adolygiadau priodol a galwadau 
am dystiolaeth.

Caerdyd oedd un o ddinasoedd cyntaf y 
DU i sefydlu Tasglu Cydraddoldeb Hiliol yn 
dilyn protestiadau sylweddol Mae Bywydau 
Du o Bwys ledled y DU yn ystod haf 2020. 
Bydd ein Tasglu yn cyfarfod tan ddiwedd 
y weinyddiaeth bresennol i hyrwyddo 
camau gweithredu i fynd i’r afael ag 
anghydraddoldeb hiliol yng Nghaerdydd.  
Drwy gydol y strategaeth, fe wnaethom nodi 
tystiolaeth ynglŷn â chanlyniadau trigolion 
Duon a Lleiafrifoedd Ethnig Caerdydd yn 
erbyn nifer o feysydd, a bydd ein Hadroddiad 
Blynyddol yn nodi cynnydd o ran gwella 
canlyniadau i’r grŵp hwn.  

Dylai’r Cyngor weithredu mesurau 
penodol i wella cyfranogiad mewn gwneud 
penderfyniadau lleol, yn enwedig i’r grwpiau 
hynny sydd ar hyn o bryd yn cael eu clywed 
lleiaf o fewn democratiaeth leol a llunio 
polisïau.    

Mae Amcan 2 yn nodi nifer o gyflawniadau 
er mwyn gwella cyfranogiad dinesig yng 
Nghaerdydd. Mae hyn yn cynnwys cyflawni 
ein menter Dinasoedd sy’n Dda i Blant, a fydd 
yn gwella cynrychiolaeth lleisiau plant ym 
mhopeth a wnawn fel Cyngor. 

Byddwn hefyd yn cyflawni sawl menter 
benodol yn ystod 2021-2022 gan gynnwys; 
cydlynu Cyfrifiad 2021 mewn partneriaeth â’r 
Swyddfa Ystadegau Gwladol, gan gyflwyno 
ymgyrch cofrestru pleidleiswyr ar gyfer pobl 
ifanc 16-17 oed, a phreswylwyr nad oeddynt 
wedi’u geni yn y DU, er mwyn mwyhau 
cyfranogiad yn etholiad Senedd Cymru 
2021 a datblygu Strategaeth Ymgysylltu 
â Dinasyddion yn unol â gofynion Bil 
Llywodraeth Leol ac Etholiadau (Cymru). 

Yn ogystal, mae cam gweithredu 2.6 yn 
esbonio y byddwn yn cefnogi cyfranogiad 
ymhlith y rhai sydd â nodweddion 
gwarchodedig drwy’r canlynol:

•	 Darparu gwybodaeth a/neu sesiynau 
ymgysylltu mewn fformat hygyrch ar 
faterion allweddol, gan ystyried a lliniaru 
rhwystrau i gyfranogiad lle bynnag y bo 
modd, megis drwy ddarparu gwybodaeth 
mewn iaith arall, Braille, sain, print bras, 
hawdd ei ddarllen, fideo IAP neu destun 
plaen. 

Dylai’r Cyngor barhau i adeiladu ar fentrau 
llwyddiannus er mwyn gwella ansawdd 
a diogelwch y swyddi sydd ar gael ym 
marchnad lafur Caerdydd.

Mae Amcan 2 yn cynnwys ein gwaith i 
ddod yn Ddinas Cyflog Byw drwy Gynllun 
Gweithredu Dinas Cyflog Byw 2019-2022 ac 
mae’n nodi ein cynnydd hyd yma er mwyn 
cyflawni hyn. 

Mae gwaith pellach i’w wneud ledled Cymru 
i fynd i’r afael â’r bylchau mewn data sy’n ei 
gwneud yn anodd deall profiadau pobl sydd â 
nodweddion gwarchodedig. 

Dylai’r Cyngor geisio gwella ei arfer wrth 
fesur a monitro ein cynnydd yn erbyn ein 
Hamcanion Cydraddoldeb Strategol a gwneud 
ei ganfyddiadau’n fwy gweladwy.  Dylem 
ddatblygu metrigau penodol i werthuso ein 
cynnydd yn erbyn ein hamcanion. 

Mae Amcan 2 yn amlinellu ein cynlluniau 
i greu Dangosfwrdd Data Cydraddoldeb 
yn ystod blwyddyn sylfaen ein Strategaeth 
Cydraddoldeb a Chynhwysiant. 

Mae hyn yn cynnwys adolygiad o’r data a 
gasglwn ar draws y sefydliad ar hyn o bryd 
a sut rydym yn rhannu data Cymru gyfan 
a’r DU gyfan gydag adrannau perthnasol 
er mwyn llywio’u gwaith o ddatblygu polisi. 
Byddwn yn gweithio tuag at ddod â’r data 
hwn at ei gilydd mewn un dangosfwrdd 
integredig er mwyn llywio’r gwaith o 
gynllunio gwasanaethau a gwerthuso ein 
cynnydd yn erbyn ein hamcanion. Bydd 
ein Hadroddiad Blynyddol yn erbyn ein 
Strategaeth Cydraddoldeb a Chynhwysiant 
2020-2024 yn asesu ein cynnydd gan 
ddefnyddio’r data hwn er mwyn sicrhau bod 
ein harfer yn cael ei arwain gan dystiolaeth 
a bod ein cynnydd yn fesuradwy lle y bo’n 
bosibl.

Dylem ddefnyddio ein pwerau cynnull i 
annog ein partneriaid yng Nghaerdydd, gan 
gynnwys cyrff eraill yn y sector cyhoeddus, 
sefydliadau yn y sector preifat a gwirfoddol 
a sefydliadau addysgol i ddylanwadu ar 
gydraddoldeb a’i hyrwyddo. 

Mae ein Tasglu Cydraddoldeb Hiliol, menter 
Dinas sy’n Dda i Blant a’r Cynllun Gweithredu 
Cyflog Byw i gyd yn dibynnu ar feithrin 
partneriaethau cryf gyda rhanddeiliaid eraill y 
ddinas.  Cydnabyddir meithrin partneriaethau 
cryf ar draws y ddinas er mwyn cyflawni 
ein hamcanion cydraddoldeb drwy gydol 
y strategaeth, gan gynnwys o fewn ‘Ein 
Hymrwymiadau’ sy’n sail i’n dull gweithredu 
cyfan, ar dudalen 9. 

Mynegodd sawl ymatebydd bryder ynghylch 
troseddau casineb a rhagfarn a gwelodd rôl i’r 
Cyngor o ran herio rhagfarn a gwahaniaethu 
mewn cymdeithas ehangach. 

Mae Amcan 2 yn manylu ar ein gwaith i 
gyflawni Rhaglen Cydlyniant Cymunedol 
Llywodraeth Cymru, gan gynnwys camau 
gweithredu i gydgysylltu cymorth i 
ddioddefwyr troseddau casineb a chefnogi 
ymgyrchoedd sy’n codi ymwybyddiaeth o 
effeithiau niweidiol rhagfarn a gwahaniaethu. 

Amcan 3: Mae Caerdydd yn hygyrch 
i bawb sy’n byw, yn ymweld neu’n 
gweithio yn y ddinas

Dywedodd ymatebwyr i’r 
ymgynghoriad... 

Sut roedd hyn yn llywio ein  
Strategaeth Cydraddoldeb a 
Chynhwysiant 2020-2024

Dylai ein Hamcan ganolbwyntio’n fwy 
penodol ar hygyrchedd, yn enwedig yn yr 
amgylchedd adeiledig a dylai nodi mesurau 
penodol a fyddai’n cefnogi pobl hŷn, pobl 
anabl a’r rhai sy’n dioddef salwch corfforol i 
fwynhau bywyd y ddinas. 

Diwygiwyd geiriad yr Amcan hwn o ‘Sicrhau 
cynnydd mesuradwy yn y graddau y gall 
cymunedau sy’n wynebu anghydraddoldeb 
rannu i mewn, a chyfrannu at, lwyddiant y 
ddinas’ i ‘Mae Caerdydd yn hygyrch i bawb 
sy’n byw, yn ymweld neu’n gweithio yn 
y ddinas’ yn dilyn ein hymgynghoriad. Y 
rheswm am hyn yw bod adborth yn awgrymu 
y dylem fod yn fwy penodol wrth nodi’r hyn yr 
oeddem am ei gyflawni yn y maes hwn ac y 
dylai Amcan 3 fod yn fwy gwahanol i Amcan 
1.  

Drwy gydol adran Amcan 3 ein strategaeth, 
rydym yn nodi mesurau penodol a fydd yn 
gwella cynnwys pobl hŷn, pobl anabl a’r rhai 
sy’n dioddef salwch corfforol. 

Mae’n bwysig bod ein hamgylchedd adeiledig 
yn hygyrch i bawb, yn enwedig canol ein dinas 
a’n strydoedd mawr.  Mae hyn yn arbennig 
o bwysig gan fod mesurau ymbellhau 
cymdeithasol yn cael eu cyflwyno oherwydd 
Covid.  

Rydym yn nodi nifer o bethau y gellir eu 
cyflawni yng Nghynllun Corfforaethol 
y Cyngor a fydd yn gwella cysylltiadau 
trafnidiaeth hygyrch a mannau cyhoeddus 
dan Amcan 3, gan gynnwys cymhwyso ein 
Prif Egwyddorion Cynllunio.  

Byddwn yn cynnull fforwm hygyrchedd 
rheolaidd wrth i fesurau ymbellhau 
cymdeithasol gael eu cyflwyno ledled 
y ddinas er mwyn sicrhau bod unrhyw 
effaith andwyol i unrhyw grŵp nodweddion 
gwarchodedig yn cael ei nodi a bod camau 
lliniaru yn cael eu rhoi ar waith lle mae’r 
effeithiau andwyol hynny’n bodoli. 

Dylem integreiddio ystyriaeth o gydraddoldeb 
yn well, gan gynnwys y ddyletswydd 
economaidd-gymdeithasol, i’n gwaith o 
ddatblygu polisi, gan gynnwys gwella ein 
proses Asesu’r Effaith ar Gydraddoldeb. 

Mae Amcan 3 yn manylu ar y gwaith rydym 
eisoes wedi’i gwblhau yn 2019 er mwyn 
sicrhau bod hyfforddiant Asesu’r Effaith ar 
Gydraddoldeb ar gael i holl staff y Cyngor. 

Yn 2021 byddwn yn datblygu cwrs 
‘Cydraddoldeb wrth Ddatblygu Polisi’ ar gyfer 
rheolwyr a llunwyr polisi ar draws y Cyngor, a 
fydd yn cynnwys sut i ddod o hyd i dystiolaeth 
gydraddoldeb berthnasol er mwyn llywio 
opsiynau a gwerthuso dulliau gweithredu.

Mae rhwystrau ieithyddol yn atal rhai grwpiau 
o bobl rhag cael gafael ar wasanaethau a 
chyflogaeth yng Nghaerdydd.  

Mae Amcan 2 yn manylu ar ein gwaith 
drwy’r rhaglen Dinasoedd Cynhwysol.  Roedd 
ein Cynllun Gweithredu ar gyfer Cam 1 y 
Dinasoedd Cynhwysol yn cynnwys mesurau 
partneriaeth gyda Choleg Caerdydd a’r 
Fro a rhaglen Ailgychwyn a ariennir gan 
Lywodraeth Cymru er mwyn gwella mynediad 
i gyrsiau Saesneg ar gyfer Siaradwyr 
Ieithoedd Eraill yng Nghaerdydd, a chymorth 
cyflogaeth pwrpasol i ffoaduriaid, lle mae 
tystiolaeth yn awgrymu eu bod yn profi 
canlyniadau gwael yn y farchnad lafur yng 
Nghaerdydd a’r DU yn ehangach. 

Mae Amcan 3 hefyd yn manylu ar y mathau 
o ddarpariaeth arbenigol sydd ar gael yn 
ein Hybiau a’n Llyfrgelloedd, gan gynnwys 
darpariaeth Saesneg ar gyfer Siaradwyr 
Ieithoedd Eraill mewn rhai lleoliadau lle mae 
angen lleol am y gwasanaeth hwn.

Amcan 4: Creu sefydliad cynhwysol a 
chynrychioliadol

Dywedodd ymatebwyr i’r 
ymgynghoriad... 

Sut roedd hyn yn llywio ein  
Strategaeth Cydraddoldeb a 
Chynhwysiant 2020-2024

Awgrymodd ymatebwyr fod angen i ni 
hyrwyddo cyfleoedd gwaith yn eang yn y 
Cyngor er mwyn annog ymgeiswyr o grwpiau 
heb gynrychiolaeth ddigonol i ystyried gyrfa 
llywodraeth leol. 

Mae Amcan 4 yn manylu ar nifer o bethau 
y gellir eu cyflawni i hyrwyddo’r Cyngor 
fel cyflogwr i grwpiau heb gynrychiolaeth 
ddigonol gan gynnwys pobl ifanc a’r rhai 
o gefndiroedd Pobl Dduon a Lleiafrifoedd 
Ethnig, yn enwedig drwy bartneriaethau ag 
ysgolion, colegau a phrifysgolion lleol. 

Ymatebodd cyflogeion y Cyngor y dylem 
sicrhau bod polisïau yn y gweithle yn cael eu 
cymhwyso’n gyson i sicrhau gweithle agored, 
teg a chyfartal. 

Mae Amcan 4 yn esbonio bod dileu 
gwahaniaethu, aflonyddu ac erledigaeth 
yn elfen hanfodol o’n Strategaeth Gweithlu 
2018-2022.  Cyflawnir hyn drwy nifer o 
bolisïau tryloyw sydd ar gael i’r holl staff 
a rheolwyr ar fewnrwyd y sefydliad, sy’n 
sicrhau bod yr holl gyflogeion yn cael eu trin 
ag urddas a pharch. Caiff y polisïau hyn eu 
hadolygu’n rheolaidd mewn ymgynghoriad 
â gweithwyr er mwyn sicrhau eu bod yn 
effeithiol o ran cyflawni’r nodau hyn.  

Mae’r Cytundeb Statws Sengl ar y Cyd hefyd 
wedi sicrhau cyflog cyfartal am waith cyfartal.

Bydd cyhoeddi ein bwlch cyflog rhwng y 
rhywiau ac ethnigrwydd yn cefnogi tryloywder 
ymhellach ac yn cynorthwyo’r Cyngor i 
fesur ei gynnydd tuag at sicrhau gweithlu 
cynrychioliadol.  

Dylid annog gweithwyr presennol o grwpiau 
heb gynrychiolaeth ddigonol i gymryd rhan 
mewn cyfleoedd hyfforddi a datblygu er 
mwyn cefnogi eu dilyniant o fewn y sefydliad

Bydd ein hymrwymiadau o dan Siarter Hil 
yn y Gwaith Busnes yn y Gymuned, cynllun 
Hyrwyddwr Stonewall ac Achrediad Hyderus 
o ran Anabledd yn sicrhau bod cyfleoedd 
datblygu a datblygu ar gael i staff PDdALlE, 
pobl anabl a LHDT fel mesur i helpu i wella 
cynrychiolaeth ymhlith rolau uwch.

Mae ein Rhwydweithiau Cyflogeion hefyd 
wedi datblygu cynlluniau gweithredu ac mae 
ganddynt uwch noddwyr o fewn y tîm rheoli 
i’w helpu i’w cyflawni. 

Mae hyfforddiant Sgiliau Cymhwyso a 
Chyfweld hefyd ar gael i holl staff y Cyngor 
sy’n awyddus i symud ymlaen i rôl newydd. 

Dylai’r Cyngor gymryd camau i fynd i’r afael â 
bylchau yn ei ddata monitro cydraddoldeb ar 
gyfer ei weithlu fel y gallwn fesur ein cynnydd 
yn fwy cywir i ddod yn fwy cynrychioliadol o’r 
cymunedau a wasanaethwn.  

Mae Amcan 4 yn nodi y byddwn yn hyrwyddo 
negeseuon cadarnhaol ynghylch casglu 
data monitro cydraddoldeb i fynd i’r afael â 
bylchau o ran ein gweithlu presennol. 

Byddwn yn parhau i ddefnyddio’r data 
hwn i ddarparu dadansoddiad lefel tîm i 
gyfarwyddiaethau, i’w cefnogi i fesur eu 
cynnydd o ran cyflawni ein hymrwymiad i 
ddod yn fwy cynrychioliadol. 

Dylai’r Cyngor sicrhau bod rhaglen o 
hyfforddiant cydraddoldeb o ansawdd uchel 
ar gael i’r holl staff. 

Cafodd ein cyrsiau hyfforddi Ymwybyddiaeth 
Cydraddoldeb ac Asesiad o’r Effaith ar 
Gydraddoldeb eu diwygio a’u hail-lansio 
yn 2019 ac maent wedi bod yn boblogaidd 
ymhlith staff y Cyngor o amrywiaeth eang o 
adrannau. 

Cânt eu hyrwyddo’n rheolaidd drwy’r holl 
gyfathrebiadau staff, ac mae ymgyrch 
hyrwyddo, sy’n annog cymryd rhan yn 
yr hyfforddiant i gefnogi cynllunio adfer 
Covid-19, wedi’i chyflwyno yn ystod haf 2020. 

Yn ogystal â’n pecyn safonol o hyfforddiant 
cydraddoldeb, mae nifer o gyrsiau arbenigol 
ar gael bob blwyddyn, sy’n cael eu diwygio’n 
rheolaidd i adlewyrchu anghenion hyfforddi 
ar draws y sefydliad e.e. Hyfforddiant 
Ymwybyddiaeth o Fyddardod, Hyfforddiant 
Ymwybyddiaeth o Droseddau Casineb.  

Adolygu’r broses o gyflawni ein 
Strategaeth Cydraddoldeb a 
Chynhwysiant yn dilyn dechrau’r 
Pandemig Coronafeirws

Gwnaethom adolygu ein Strategaeth Cydraddoldeb a Chynhwysiant gan gadw’r Pandemig 
Coronafeirws mewn cof, gan gydnabod, heb weithredu bwriadol, fod canlyniadau’r 
argyfwng hwn yn debygol o waethygu anghydraddoldebau presennol yn ein cymdeithas. 
Mae gwasanaethau cyhoeddus bellach yn gweithredu mewn amgylchedd gwahanol iawn o 
gymharu â dechrau 2020 ac mae cefnogi’r rhai yr effeithiwyd fwyaf arnynt gan argyfwng 
Covid-19 wedi bod ar flaen ein meddyliau wrth gynllunio adferiad ac wrth ailgychwyn ein 
gwasanaethau. Mae ein dull gwella ar draws y Cyngor yn adlewyrchu ysbryd ein polisi 
cydraddoldeb a amlinellwyd ar ddechrau ein strategaeth a’n Hamcanion Cydraddoldeb 
Strategol. 

Gan gydnabod bod ymadawiad y DU o’r Undeb Ewropeaidd a chanlyniadau’r Pandemig 
Coronafeirws yn golygu ein bod yn gweithio mewn amgylchedd sy’n datblygu’n gyflym, 
a bod disgwyl i’r ffactorau hyn ddylanwadu’n fawr ar ein tirwedd yn y dyfodol, caiff ein 
Strategaeth Cydraddoldeb a Chynhwysiant ei hadolygu a’i diweddaru ar ganol ei chyfnod 
cyflawni, yn 2022.

Y dystiolaeth a lywiodd ein Strategaeth 
Cydraddoldeb a Chynhwysiant 2020-2024

Isod, cewch restr gyflawn o’r dystiolaeth y cyfeirir ati drwy gydol ein Strategaeth 
Cydraddoldeb a Chynhwysiant 2020-2024 a’r cyfeiriad perthnasol lle gallwch weld y set 
ddata, y polisi neu’r adroddiad perthnasol.  

